მარიკა მამალაძე
სვლა

პიესა ერთ მოქმედებად
მოქმედი პირები;
მედეა _  ცოლი, ბიოლოგი, 45 წლის.
ამადეუსი _  ქმარი, ქირურგი, 49 წლის.
პენელოპე, პენი _ საყვარელი, ბორტგამცილებელი, 27 წლის.
ადრიანი ვახშამი აივანზე. ცოლი გაზეთს კითხულობს, ქმარს მოაქვს ლანგარზე დადებული ხილი. 
ამადეუსი _ უღრუბლო ცაა… ამინდი არ გაფუჭდება.
მედეა _   კარგი ამინდი ადვილად ფუჭდება, რაც უფრო მეტად დასანანია.
ამადეუსი _ ხილი გიყიდე დილით, სანამ გეძინა.
მედეა _ ჰო, სანამ მძინავს ცხოვრება გადის.
ამადეუსი _ მშვიდი ძილი კარგი დღის საწინდარია.
მედეა _ დიდი ძილი დიდი დავიწყების.
ამადეუსი _ რას ვერ ივიწყებ...

მედეა _ იმას რაც იყო.

ამადეუსი _ მედეა...

მედეა _ ჰო...
ამადეუსი _ მიყვარხარ. ყოველთვის,  ახლა უფრო მეტად!
მედეა _ ნეტავ რად...

ამადეუსი _ მახსოვს რა გეცვა... ისეთი ნორჩი იყავი, ისეთი ვარდისფერი... ჰერბარიუმში აკრავდი ბროწეულის ყვავილს. ვიცოდი რომ დამინახე, განგებ არ ამომხედე.
მედეა _ არ უნდა აჩქარდე როცა გიცდიან.
ამადეუსი _ მაგრამ, არც უნდა გადაამლაშო! რამდენი მალოდინე...
მედეა _ ვინც მოითმენს ის მოიგებს.

ამადეუსი - ჰო, ასეა... ქალს შვენის. იმდენს იცდი სადამდეც გიყვარს. 
მედეა _  მთელი ცხოვრება მოგიწევს იმის ლოდინი ვინც გელოდა. რა ახალგაზრდები ვიყავით მაშინ. მთელი ქალაქი ჩვენზე ლაპარაკობდა.
ამადეუსი _  მიყვარხარ. ასე იყო სულ და იქნება.
მედეა _ რაც სულ ასეა თუ ისე... ზუსტად ეგაა ამინდივით რომ იცვლება!
ამადეუსი _ ნუ გიყვარს რაღაცების მოგონება. 
ისმის კარებზე გაბმული ზარი. ზარი არ წყდება.

ამადეუსი _ ვინ ოხერი უნდა იყოს ამ ადრიანად!
მედეა _ ეშმაკს არ სძინავს. 

ოთახში შემოდის ფერმკრთალი ქალი. მედეა დგება, შილიფად შეკრულ ხალათს ისწორებს.

პენი _ არ მელოდი... უკაცრავად, ხელი შეგიშალე! დილის საუზმეს მიირთმევთ აივანზე.
მედეა _ ვინ ბრძანდები, რა გნებავს?

პენი _ რა რომანტიულია!

ამადეუსი _ ვერ გავიგე რა ხდება?!

პენი _ ჰო, ასე არ ხდება!
მედეა _ უცნობები დაუკითხავად სახლში არ გვივარდებიან, როგორც წესი.
პენი _  მოახლემ შორიდანვე მიცნო. არ მიშვებდა... კიბეზე დავაგორე!
ამადეუსი _ მოახლეს რას სჭირს? უნდა გავხედო!

პენი _ ვერსადაც ვერ გაიხედები, ეხლა ჩემი ყურებისა და სმენის დროა!
მედეა _ მოახლემ მიიცნოო... ჩემს სახლში ნამყოფი ხარ?
ამადეუსი _  დაბრძანდით, წყალი მიირთვით, მგონი გაუგებრობაა!
პენი _ სულ ერთი თვის წინ აბაზანას ვიღებდით ერთად, ახლა წყალი მიირთვითო... თქვენობით მელაპარაკები.
მედეა _ აბაზანას ჩემს სახლში იღებდით?

ამადეუსი _ რას იგონებთ?!
პენი _ მე ვიგონებ!
მედეა _ გასაგებია... ყოფილი საყვარლის სახლში მივარდნილი მიტოვებული ქალი...

ამადეუსი - გაუგებრობაა, გაუგებრობა!

მედეა _ ყველაფერი დღესავით ნათელია.

პენი _ დიახ, დიახ, მე ვარ ის ქალი, ჰო, დამაკვირდი, კარგად დამაკვირდი... აი ამ ახალგაზრდა სხეულთან იწვა შენი ამადეუსი, იწვა და უყვრდა!
ამადეუსი _ ახლავე მიბრძანდი აქედან!

პენი _ არსადაც არ წავალ. შენც არ გირჩევ, იარაღი მაქვს! აი, ხომ ხედავთ, სულაც არ ვხუმრობ. დასაკარგი არაფერი მაქვს...
მედეა _ რა სხეული, რა ახალგაზრდა, რა ლამაზი... ნუთუ არაფერი გაქვს დასაკარგი?
პენი _ ჰო, ამბობდა შენი ქმარი, ძალიან ანჩხლი და უხასიათო ცოლი მყავსო... ნანახმა მოლოდინს გადააჭარბა.
მედეა _ ჩემი ქმარი შენთან ჩემზე საუბრობდა... 

ამადეუსი _ არაფერ შუაში ვარ, რაღაცას ბოდავს!
პენი _  სიყვარულს მეფიცებოდი, ყვავილებით მივსებდი ოთახს. ერთად გავიპაროთო. სულ ერთად ვიყოთო!
მედეა _ ჰოი, საბრალოვ! ქალმა, სახელად მედეა, ჩაშალა თქვენი გეგმები. მეც რომ მასე მპირდებოდა, ახლა მაგაზე აღარ მოვყვები... ეგ დიდი ხნის წინ იყო. დიდი ხნის.
პენი _ მოკეტე!
ამადეუსი _ როგორ ელაპარაკები?!

პენი _ მთელი თვე გელოდი. ხედავ დარდმა როგორ შემცვალა, როგორ ჩამიქრო თვალები. მთელი თვე ვკვდებოდი, ნუთუ სხვას ოდესმე იმაზე მეტად უყვარდი ვიდრე მე?! დამემშვიდობე. ცივად მითხარი, ყველაფერი მორჩა, ცოლთან მივდივარ, სხვანაირად მოქცევა არ შემიძლია, უმჯობესია შემთხვევითაც თუ აღარ გადავეყრებითო!
მედეა _ არც კი გცხვენია... ამადეუსს.

ამადეუსი _ ჰო, უკანასკნელი ნაბიჭვარივით მოგექეცი, მაპატიე. დაუშვი ეგ იარაღი, დამშვიდდი.
პენი _ არა, ჯერ შენ ცოლს მოვკლავ!

ამადეუსი _ შეჩერდი! ის რა შუაშია.
მედეა _ მომკლას თუ ეს ბედნიერს გახდის...

პენი _ ეგ დედაკაცია ყველაფრის მიზეზი, განა არ ვიცი?! ყველამ იცის როგორი ხასიათი აქვს, მთელი ცხოვრება გაგიმწარა, გამცრობს, გაქილიკებს, თავის ჭკუაზე გატარებს.
მედეა _ ასეთი ცუდი დახასიათება მაქვს? არ მჯერა! ნეტა ვინ ჭორაობს ჩემზე...
პენი _ მთელი ქალაქი, ყველა. კარგი ქმარი ჰყავსო, ზედ ყვებაო, თვითონ უკარებაა, ცივი და გაუღიმარიო.
მედეა _ როგორ სხვანაირად ჩანს გვერდიდან ყველაფერი....
პენი _ შვილებით გიჭერს, სკანდალებით გემუქრება, თავს იავადმყოფებს!

ამადეუსი _ პენი, შეჩერდი! მე და შენ ვილაპარაკოთ, სხვაგან და სხვა დროს.

მედეა _ მადლობას უნდა მეუბნებოდე მშვენიერო ასულო ასეთი რომ ვარ, ამიტომ გიპოვნა შენ.

პენი _ მოკეტე!

ამადეუსი _ თქვი, რა გინდა, რისთვის მოხვედი?

პანი _ შენ ცოლს მოვკლავ და ერთად გავიპარებით, ზუსტად ისე, როგორ ამბობდი.

ამადეუსი _ ჩემი ცოლი რაში გვიშლის ხელს?  ვიცი რომ  იცოდა, ყველაფერი იცოდა და ერთხელაც არ უთქვამს რამე, არ უსაყვედურია. 

მედეა _ რა უნდა მეთქვა...

ამადეუსი _ მაპატიე...

პენი _ არ უთქვამს, იმიტომ რომ ფეხზე ეკიდე, ძაღლივით ხომ გარბენინებდა, ეხლა იქ უნდა დავასვენო, ახლა ტალახის აბაზანები უნდა მივაღებინო, ჰაერი უნდა გამოვაცვლევინოო და ათასი ხუშტური.
მედეა _ ჰოჰ,  მესამე ქალიც ჰყოლია ამადეუსს...

ამადეუსი _ აი მაგ ბრალდებას უკვე ნამდვილად ვეღარ ავიტან... მეტისმეტია!
პენი_ ვიცი, მე ვიცი, ერთადერთი სიყვარული ვარ! ამას ვგრძნობ მთელი არსებით. მაგრამ შენ, შენ შეუშალე ხელი ჩვენს დიდი ბედნიერებას. ცოლი!

მედეა_ საყვარელი!

პენი _ საყვარელი,  ტკბლი სიტყვაა, ეს ისაა ვინც ნამდვილად გიყვარს  _ საყვარელი.
მედეა_ და ამიტომაც მოადექი ცოლს. უფრო ღირსეულია შეიჭრა სხვის ოჯახში და მისი ადგილის დაკავება მოინდომო. საყვარელო, რით ვერ დაეტიე შენს ადგილას!
პენი _  მე ვუყვარვარ, შენ  სიბრალულის გამო არ გტოვებს!
მედია _ რა მაქვს შესაბრალი, ეგებ რამე მჭირს და არ ვიცი?
პენი _ კი, გჭირს! ქმარს არ უყვარხარ, არც უყვარდი, გიტანდა, უბრალოდ გიტანდა. ვის რაში უნდა დაჭირდე, ვინ შეგიყვარებს... ნუგეშს ეძებდა და მე მიპოვა, მე გადავარჩინე.

მედეა_ სულაც არ ვბრაზდები, ჰო, ყველაფერს თავისი დრო აქვს, სიყვარულს, სილამაზეს, სიბერეს...  ისე, რომ იცოდე, ახალგაზრდავ, ცოლები უვარდებიან საყვარლებს და არა პირიქით.
ამედეუსი _ პენი, ჩვენი ურთიერთობა დიდი შეცდომა იყო, დამნაშავე ვარ! ღმერთო, შენ მიშველე! მედეა, ოღონდ კი ეს კოშმარი დასრულდეს დღეს...
მედეა _ ტკბილია შემცდარი და მერე სახლში მობრუნებული ქმარი. ყველაფერს ცდილობს, სანამ გძინავს ხილის საყიდლად მიდის. უნდა რომ გაამოს. მე შენზე არ გავბრაზებულვარ, პენი. სულაც არ მძულხარ. შენ თუ არა სხვა იქნებოდა. შენ მხოლოდ საშუალება ხარ მოწყურებული კაცის იმედის, რომ მის სხეულს შვება ეღირსოს.
პენი _ ეი, ქალო! ჩემს დაკნინებას ნუ შეეცდები, არ გირჩევ! თვალი გაახილე, შენ ქმარს რომ შენ ყვარებოდი ჩემთან არ მოვიდოდა.
მედეა _ და შენ რომ ყვარებოდი ჩემთან არ დაბრუნდებოდა. ამადეუსმა მიგატოვა. დაგემშვიდობა. აღარ უნდიხარ. გაგეცალა. ამადეუსი ეძებს, ეძებს და ვერ უპოვნია, სულ ასე იყო. ოღონდ მისი საყვარლები კარგად ხვდებოდნენ თავსა და ბოლოს, სახლში არავინ მომვარდნია!

პენი _ და შენც უცდიდი მორჩილად და შინ უპრობლემოდ უშვებდი ქმარს, არა?
მედეა _ ჰო, ვუცდიდი და ვუშვებდი.

პენი _ ხედავ, ხედავ ყოველთვის ფეხზე ეკიდე!

მედეა _ შენ თუ გინდა ნუ შემოუშვებ. მე რომ მომკლავ და ერთად გაიქცევით... შენ სხვაგავარად სცადე... ეგებ შენმა მეთოდმა გაამართლოს.
პენი _ ჩვენ რომ წავალთ ახალი ცხოვრება დაიწყება. სადაც ისეთი ჰარმონიაა... მესამე ადამიანი ვერ ჩაეჩხირება!
ამადეუსი _ არასად წასვლას არ ვაპირებ. შეგიძლია ორივე მოგვკლა.
მედეა _ გესმის, ამადეუსი არსად  წავა!
ამადეუსი ხელს ჰკიდებს მედეას, ერთად სხდებიან და თვალებს ხუჭავენ.

ამადეუსი _ არ შემეძლო შენგან წასვლა. არასოდეს. ყოველი ცოდვა უფრო მეტად მაბრუნებდა შინ. მაახლოვებდა. ჰო, იყო მომენტები სხვაგვარადაც რომ ვფიქრობდი, მაგრამ მხოლოდ მოკლე დროს. წამიერად. შინ მოვდიოდი, ვბრუნდებოდი, ისეთი სევდიანი, უთქმელი, სათნო იყავი... არ შემეძლო.  სულ ჭიდილი იყო შენსა და ჩემს სურვილებს შორის. 
მედეა _ ჩემს მოკვლას თუ აპირებ, მომკალი... ჰო, ასეა, ყველაფერი წარმავალია, რასაც ხედავ, განიცდი, ღირსების გარდა... ღირსება გაქვს ან არა. სიკვდილი არ მეზარება... მაგრამ, ეს ქალი ამას ვერ გაბედავს, არ დააპირებს.  ძალა არ ეყოფა. მიხვდა, რომ მისი შეუმდგარი ბედნიერების მიზეზი მე არ ვარ! მომიზეზება ვარ, მხოლოდ და მხოლოდ. ახლა იმასაც მიხვდება, რომ ამედეუსიც არ უყვარს, არ უყვარს, იმიტომ რომ ის უდარდელი საყვარლობის დრო არ დაბრუნდება. 
მედეა თვალებს ახელს, დგება, და საუბრით ნელ-ნელა უახლოვდება პენელოპეს.

მედეა _ ჰო, ბევრს ფიქრობდი, ოცნებობდი, გიხაროდა, არ გჯეროდა... ვიცი, ყველაფერი ვიცი, ეს ყველა ქალმა და მათ შორის მეც გავიარე. მეც შენსავით მინდოდა მივარდნოდი მის საყვარლებს, დამეხოცა. ვხოცავდი კიდეც, სიზმარში. მაგრამ ცხადში, აი ცხადშია ყველაზე რთული. დახოცვა არა, იმის გაგება, რომ მათი ხოცვა არაფერს ცვლის... შენს შელახულ თავმოყვარეობას თუ დაიტირებ მხოლოდ. მაინც რა არის ეს, რა გრძნობაა, შელახული თავმოყვარეობა. როგორ გაბედეს, როგორ მიგატოვეს, შენ ტიროდე და ის კარგად იყოს, შენ ვერ ჭამდე და ის ლამაზდებოდეს. ღალატზე არც მიფიქრია, არც დამიშვია... პენელოპე, იცი რა არის ერთგულება?!
პენი _ არ მომიახლოვდე, გესვრი!

მედეა _ პენელოპე, ირგვლივ მხოლოდ ღალატია, იმდეგაცრუება!
პენი _ შენ კი არ გღალატობდა ამადეუსი, მე მღალატობდა შენთან. 
მედეა _ მაგას რა მნიშვნელობა აქვს...

პენი _ მე ვუყვარვარ, თქო, შენ მხოლოდ ქაღალდის ცოლი ხარ, მეტი არაფერი. ეხლა არ დამიწყო პირველად ჩემი ქმარი იყო და მე მეკუთვნისო. ოჯახიაო და როგორ ბედავო...
მედეა _ არა, არაფერსაც არ დაგიწყებ. ილაპარაკე, ახლა შენი მონოლოგია, მე ყველაზე ნაკლები უნდა ვისაუბრო. ამადეუსია მთავარ როლში, ამან გაგცეს პასუხი, რატომ მიგატოვა, რა მოხდა თქვენს შორის... მე სრულიად ზედმეტი ვარ, მირჩევნია მარტო დაგტოვოთ.

პენი _ ვერსადაც ვერ წახვალ!

ამადეუსი _ პენი, მე ჩემი ცოლი მიყვარს. მედეას არ მივატოვებ. ძალიან მაგრად შეგეშალა აქ რომ მოხვედი. ოღონდ ეხლა წადი, სადაც მეტყვი იქ მოვალ და ვილაპარაკოთ. ეხლა ეგ იარაღი დაუშვი, მედეა არაფერ შუაშია, მედეა ამას არ იმსახურებს. ყველაზე ძვირფასი ადამიანია, ყველაზე კეთილისმყოფელი. არა იმიტომ რომ ცოლია, არა იმიტომ რომ შვილები გვყავს, როგორ ადამიანს ვცემ პატივს, როგორ სამაგალითო ქალს. ჩვენი ურთიერთობა შეცდომა იყო! შეცდომა!! ძალიან მწუხვარ. მრცხვენია. 

პენის იარაღი უვარდება ხელიდან და იატაკზე ეცემა. ცოტა ხანი პაუზაა. გაშეშებული კადრი. ამადაუსი პულსს უსინჯავს. ხელში იყვანს და აწვენს. მედეაც იქვეა, ხელს ნაზად კიდებს და იარაღს ართმევს.
ამადეუსი _ გული წაუვიდა.
მედეა _ ყოველთვის შეუდარებელი ექიმი იყავი.
ამადეუსი _ არ ვიცი რა ვთქვა...
მედეა _ რა უნდა თქვა, პაციენს მიხედე!
ნიშადურის ბოთლს აწვდის ქმარს. 
პენი _ მე, მე...
ამადეუსი _ დამშვიდდი, გული წაგივიდა, კარგად გახდები. ეტყობა არაფერი გიჭამია.
პენი _ ჰო... არაფერი.
ამადეუსი _ წნევაც დაბალი გაქვს, კონიაკს დაგალევინებ.

მედეა _ ბროწეული სჯობს. 
პენი _ ყველაფერი ტრიალებს.
მედეა _ კი, ყველაფერი. დღეს შენ ხარ შენ, ხვალ იქნები სხვა და ზეგ კი ყველას გაუგებ...

პენი _ სახლში მინდა!
ამადეუსი _ აუცილებლად წახვალ შენს სახლში. ცოტა ხანი უნდა იწვე.
პენი _ მახსოვს, იქ, პალატაში. პირველად რომ  დაგინახე. პირველად და დიდი ნარკოზის მერე. თავზე ხელი გადამისვი და მითხარი, ნელნელა გონზე მოხვალ, მე აქ ვარ, არაფრის შეგეშინდეს, ღრმად ისუნთქეო... სასწაულით გადავურჩი სიკვდილს, ეს მხოლოდ შენ შეგეძლო _ ჩემი გადარჩენა. ეს ნიშანი იყო.
მედეა - კაცმა თუ გადაგაჩინა მადლობა უნდა უთხრა და გზა გააგრძელო. შენ კიდე ოჯახში უვარდები და ცოლს მოგიკლავო. სადაა ლოგიკა...
პენი _ ოღონდ ეს ქალი გააჩერე და მეტი არაფერი მინდა. სახლში მივდივარ!
ამადეუსი _ მახსოვს. ყველაფერი მახსოვს. მაპატიე. ასე მაინც არ უნდა მოქცეულიყავი. არ უნდა მოვარდნილიყავი.

მედეა _ ახალგაზრდაა და ცაში ფრენს. დიდი დაშვება მტკივნეულია!
პენი _ საშინელი ქალი ხარ, მედეა. ვერ გიტანთ ვერც ერთს. მეზიზღებით! ნამდვილი ცოლ- ქმარი ხართ, შეეფერებით. ვეცდები შემთხვევითაც არ გადაგეყაროთ.
პენი წამოდგება და ეცდება ბარბაცით გასვლას. ამადეუსი ხელს მიაშველებს. პენი ხელს კრავს.
პენი _ მომშორდი, შენი დანახვა არ მინდა. მივქარე რომ მოვედი. ჯობდა მეგლოვე, მეტირე, ახლა მხოლოდ ბრაზი. ბრაზი და იმედგაცრუება.

ამადეუსი _ ყველაფერი გაივლის... ცოტა ხანში აღარც გემახსოვრება.
პენი _ წავედი. სულ კარგად იყავით!

მედეა _ ვერსად  წახვალ. იარაღი უკვე ჩემს ხელშია. როცა მინდა მაშინ გამოვკრავ. ამადეუს, შენ კარგად მიცნობ, იცი რომ ამას გავაკეთებ.
ამადეუსი _ დამშვიდდი მედეა. ეს წავა და მე და შენ მშვიდად ვისაუბრებთ. უარესი დროებიც გვქონია...

მედეა _ პენი წავა და ჩვენ ვისაუბრებთ...

პენი _ ჰო, წავალ, არასდროს გამოვჩნდები. დავიმალები.

მედეა _ ძვირფასო შენ ნორჩი ხარ და ათი თავი მჯობნი... იმ დროსაც შენი ასაკისა რომ მერქვა... არ იცი შენი თავის ფასი, აქ არ უნდა მოვარდნილიყავი,  არ იმსახურებ არც ამ სილამაზეს და არც ბედნიერებას. 
ამადეუსი _ დამშვიდდი მედეა, რად გინდა იარაღი, დაუშვი.

პენი _ ხომ ვთქვი ვნანობ თქო, მივქარე აქ რომ მოვედი თქო. მეტი რა გინდა!

მედეა _ ყველა კაცი, მომისმინე, ყველა კაცი მონაა ქალის. ეს ქალი ან დედაა, ან ცოლი, ან საყვარელი, ან შვილი... ოღონდ იმ ქალის მონაა ვინც უკეთ ცდილობს, და არა იმის ვისაც მეტად უყვარს...

პენი _ ჩემზე არასდროს უზრუნია ისე არავის როგორც ამადეუსს... 

მედეა _ ჰერბარიუმში ბროწეულის ყვავილს ვაკრავდი და ვიცოდი რომ მიყურებდა, მიყვარდა და მინდოდა რომ ვყვარებოდი. როცა გიყვარს და უყვარხარ, სასწაულია, ყველაზე დიდი სასწაული. მაგრამ მერე ამ სასწაულს ეჩვევი და  ფერმკრთალდება. მოდის სხვა, ვინც უკეთ ცდილობს და ის მიდის შენგან, იმიტომ რომ... იმიტომ რომ სიყვარული მხოლოდ და მხოლოდ გრძნობაა და არა ობიექტი, ხან ვინაა, ხან ვინ, ერთ დროს ჩემი სახელი ერქვა, მერე სხვისი, შენიც...

პენი _ გავიგე, მივხვდი. ახლა გამიშვი, სახლში მინდა!

ამადეუსი _ ნუ იგონებ, მედეა, გემუდარები, ნუ თხზავ! განა სადმე წავსულვარ, განა მიგატოვე, მე ყველთვის, შინ, სახლში ვბრუნდებოდი, ესაა მთავარი! 

მედეა _ გელოდი, ო, რამდენ ხანს გელოდი. შენ სადღაც შორს, სულ სხვასთან გეძინა! ყველა ფაჩუნი, გავლა-გამოვლა შენი მეგონა. ჰო, ბრუნდებოდი და ეს დაბრუნება იყო დილამდე. დგებოდი ხალისიანი, ენერგიულად საუზმობდი, იცვამდი, მკოცნიდი და სამსახურში მიდიოდი. მე კი ჩვენ ერთად გატარებულ ხანმოკლე დღეებს ჰერბარიუმში ვაკრავდი და როგორც ბროწეულის ყვავილი,  თანდათან ვიცრიცებოდი. ვფერმკრთალდებოდი, ვილეოდი.

ამადეუსი _ ვიცი, ვიცი, დამნაშავე ვარ, ნუღარ მტანჯავ, ამის მოთმენა შეუძლებელია!
მედეა _ ახლა კი ეს, პენელოპე. სახლში მოვარდნილი, შეშლილი ახალგაზრდა, აი ისეთი, ყველას რომ აჯობა, ისეთი თავს რომ ვერ დაანაბებ. ნახე, რა თამამია, სახლის კარი შემოგვინგრია. ვხვდები, ყველაფერს ვხვდები, ყველაფერი გასაგებია.

ამადეუსი _ რას ხვდები. რაა აქ გასაგები? გადაირია, შეიშალა. ამაყი ქალი ასე არ მოიქცეოდა. ღირსეული ქალი ამას არ იკადრებდა.

პენი _ კი, მხოლოდ ღირსებაშელახული, სასოწარკვეთილი. მპირდებოდი, ყველაფერს მპირდებოდი, ამბობდი აღდგომამდეო, ვეტყვიო. მერე კი არ ვიცი რა მოხდა, რატომ მოხდა. ახლა რომ გიყურებ არაფერი მინდა. არ მიყვარხარ. შენი ცოლი მძულს, მაგრამ იმაზე მეტად არა, მანამ რომ მძულდა. ახლა მძულს და მეცოდება.

მედეა _ კი ასეა, ახლა მიხვდი, რომ საყვარელი შენ სარეცელში და საყვარელი ცოლის სახლში სულ სხვაა. არ გვანან.  სხვა და სხვაა. აჰა, ეს არ გინდოდა, მასთან ერთად არ მირბოდი? ჰოდა იცოდე! ასეთია სახლში, ასეთი იქნებოდა სულ ცოტა ხანში შენთანაც, შენ კი დროთა განმავლობაში მე დამემსგავსებოდი.

პენი _ არასოდეს, გესმის არასოდეს?!

მედეა _ ჰო, მართლი ხარ. „სულ სხვაა სიყვარული უკანასკნელი“... როცა კაცმა იცის, რომ იმ ასაკში აღარაა კიდევ რომ შენხელა გოგოს შებმა შეძლოს... მოწყალების მთხოვნელს ემსგავსება და კაცობას კარგავს, ტყდება, ჩვარს ემსგავსება. ქალებსაც ეს არ უნდათ, სტაბილური და მოჩვარული ქმარი. კი, ჭკვიანი ქალი ასეთ ქმარს ეძებს, უტვინო კი იმას ირჩევს ვინც სიგიჟემდე უყვარს... ჩვენი უფროსი ქალიშვილიც შენხელა არის. სულ იმას ვურჩევ, ქმრად ის ამოირჩიე ვისაც შენ უყვარხარ და შენ კი პატივს სცემ თქო, მაგრამ ისიც უნდა მეთქვა,  მამაშენის ტოლას ნუ გაყვები თქო, ადრე ბერდებიან, მერე მოხუცის მოვლა დამღლელია თქო...
ამადეუსი _ ჰო, გეყო, მორჩი! დამნაშავე ვარ. რას ელი ჩემგან, თქვი, რა გინდა რომ გავაკეთო, თავი მოვიკლა?! მიდი მესროლე, მომკალი, მიდი. ეს შვებას მოგგვრის, ეს გაგიკეთებს გულს?! რაცა ვარ ეგ ვარ, ჰო ასეთი ვარ, ასეთი ცუდი, საშინელი, მოღალატე... ცოტა დაზოგვა სიკვდილმისჯილებსაც ეგებად წილად. სულ ცოტა, ცოტა დაზოგვა. ნუთუ შენ მაინც არ შეგიძლია, მედეა...
მედეა _ დაზოგვა, როგორც შენ დამზოგე.

ამადეუსი _ კიდე რას გულისხმობ, შენმა ქარაგმებმა გამაფრენინა. გაუშვი ეს გოგო სახლში და დაუშვი ეგ იარაღი! დაგვპირდა, რომ არ გამოჩნდება. მე გპირდები რომ არასდროს გატკენ გულს. ეს ბოლო გასეირნება იყო. ბოლო სანამ საბოლოოდ შემიცურავს შორს, სიბერისკენ, ნუთუ არ გესმის, ნუთუ ასე ძნელია გამიგო. რაღაც ვიხლაფორთე, დღეები გავიფერადე... ჩემი ჭკუით.
მედეა _  ეს შეშლილი ახალგაზრდა აქ ტყულად არ მოვარდნილა. მიხვდა რომ რაღაც შეიცვლა. შენი უკანასკნელი სიყვარული სულ სხვას მიქადდა.

ამადეუსი _ მაინც რას?

მედეა _ ამჯერად მართლა აპირებდი სახლიდან წასვლას. ვიცი! 

პენი _ ჰო აპირებდა. საცხოვრებელიც კი ავარჩიეთ...

ამადეუსი _ საიდან მოიტანე! უნდა დავმშვიდდეთ ყველანი. აღელვებულები ვართ. ეს ყველაზე მძიმე დღეა რაც კი მქონია. პაციენტიც მომკვდომია საოპერაციო მაგიდაზე, მაგრამ ასე ცუდად არასდროს ვყოფილვარ. შეიძლება გული გამისკდეს. ჰაერი, ჰაერი მინდა, ბევრი ჰაერი.

მედეა _ მე კი სინათლე მინდა, მეტი, მეტი სინათლე!
პენი _ ამბობდა ასე არავინ მყვარებიაო. უნდა მიერთგულო პენელოპეო. სადმე შორს წავალთ, ხალხის სალაყბოდ რომ არ გავიხადოთ თავიო. ჩემს მეგობარს ჩრდილოეთში კლინიკა აქვსო, მივწერე და გველის. აღდგომამდე მედეას ყველაფერს ვეტყვი, შვილებსაც ავუხსნიო...

მედეა _ მჯერა, მჯერა!
პენი _ როდის ტყუოდა, მაშინ როცა სიყვარულს მიხსნიდა და გაქცევას ვლამობდით, თუ მაშინ, როცა მიმატოვა, ცოლის გვერდით მინდა ყოფნაო.

ამადეუსი - აღარ შემიძლიააა!!!
მედეა _ არასოდეს, არც მაშინ როცა უყვარდი და არც მაშინ როცა მიგატოვა.

პენი _ როგორ, მითხარი, მედეა, როგორაა შესაძლებელი ასე ცხოვრება. როგორ შეიძლება არ ტყუოდე და გჯეროდეს ორი სხვადასხვა რამის.

მედეა _ მისმინე ახალგაზრდავ და ყველაფერს გაიგებ, ბევრისმნახველი, ცხოვრება გავლილი ქალისგან, რომელიც გძულს და გეცოდება იმავდროულად... რაღაც შეიცვალა და ამას ერთი თვის წინათ მივხვდი... მის მზერაში მივხვდი... ღამეები არ ეძინა, შფოთავდა, დამხედავდა, გაიქცეოდა, მოვიდოდა, მომეფერებოდა მერე ისევ დამხედავდა. შენ ახლა გგონია რომ გეგმები ჩაგეშალათ, მე გავიმარჯვე, შენ და თქვენი სიყვარული დამარცხდა... ასე არაა!
ამადეუსი _ მედეა, ძალიან გთხოვ, მეტი აღარ შემიძლია!

მედეა _ შენ ყოველთვის შეუდარებელი მკურნალი იყავი, არაჩვეულებრივი ექიმი. როცა დავქორწინდით ვინატრე რომ შენ ხელში დამეთვალა ბოლო წამები, მაგრამ ახალ ვნანობ, არ მინდა. ვიცი რომ ავად ვარ, ძალიან ავად, შენ კი მიმალავ, შენც ახლახანს გაიგე ყველაფერი. ჩემმა სენმა შეგიშალა ხელი ბედნიერი ყოფილიყავი. თითქოს შენი შეჩერების ბოლო გზები გამოვიყენე, როცა ვიგრძენი რომ მიდიოდი ავადობა ვიხმე!
პენი _ არ ვიცოდი...

ამადეუსი _  ეს სენი დაძლევადია, ჩვენ ამას შევძლებთ, გამოგვივა. არ მინდოდა რომ გცოდნოდა. ბოლო პასუხებს ველოდებოდი. ყველაფერი დაკარგული არაა. მე შენს გვერდით ვიქნები, გამოვსწორდები, აღარსად წავალ, მედეა! 
მედეა _ სიბრალული. ეგღა მაკლდა. არა, ეს უკვე მეტისმეტია, მომშორდით!

ამადეუსი _ ადამიანის განსაცდელში არ მიტოვება გმირობა გგონია? ასე არაა, ადამიანის განსაცდელში მიტოვებაა რთული! ბუნებრივი ამბავია, მე რომ ავად გავხდე, შენ რა, არ მომხედავ? არა, იმას კი არ ვამბობ რომ მხოლოდ ამის გამო ვარ აქ. რატომ არ გჯერა?
მედეა _ მორჩი! მჯერა. ყველაფრის მჯერა. მაგრამ არ მინდა. ვხვდები რატომ ვისჯები. რისთვის? ახლა ვხვდები, არასწორი ვარ. ვცდებოდი. სუსტია ქალი, რომელიც ვერ შეძლებს ქმრის გაშვებას და სიყვარულისთვის ბრძოლას დაარქმევს ტანჯვას - მასთან ერთად ცხოვრების. გეცლებით! მალე გათავისუფლდები. თავისულებით ბედნიერებაა რაცაა  შენ ყოველთვის იცოდი, ამადაუსს, მე კი მეშინოდა, რომ უშენოდ ცხოვრებას ვერ შევძლებდი. შენთან ერთად მერჩივნა, ოღონდაც მარტო არ ვყოფილიყავი. ჰო, ნამდვილი სიმხდალეა, ლაჩრობა. ახლა ამის სწავლა გვიანია. ჰო, შენი ერთგული ვიყავი, მაგრამ მერე რა, ამით ვის რას ვუმტკიცებდი, ჩვენი სიყვარული ხომ კარგა ხნის მკვრადია! მიყვარდი როცა ჰერბარიუმში ბროწეულის ყვავილს ვაკრავდი, როცა შიში გამიჩნდა შენი დაკარგვის აი მაშინ დაგამიყვარდი... როცა  სხვისი სარეცლიდან მოსულს, ცრემლით დანამულ ბალიშთან ერთად გელოდი - მძულდი. ჩვენი ბედნიერების დასრულებას ვერ ვიჯერებდი. შენ თვითონ უნდა გეთავა, წასულიყავი. მთელ პასუხისმგებლობას შენ გკიდებდი, შენ გაბრალებდი, არ წასვლით კი იმედს ვიჩენდი. სინამდვილეში მე არ გიშვებდი. არ ვიმჩნევი, არ გსაყვედურობდი, სიმშვიდით და კარგი ცოლობით მოგისყიდე. ტყუილში გავლიე წლები, ცხოვრება. ვკვდები, გვიანია...
ამადეუსი _ მედეა, რა სიყვარული, რის სიყვარული... ჩვენი ურთიერთობა სიყვარულზე მეტია! 25 წელი ერთ უღელში, მედეა! ჩვენ ერთი ვართ. ყველაფერი არც ისე ცუდადაა, დამიჯერე, არის შენსები! არც თუ მცირე... ამ დღეებში ვაპირებდი შენთვის მეთქვა, დროს და ამინდს ვარჩევდი... ჩვენ დავამარცხებთ სენს. ნურაფერზე იდარდებ, განა ჩემს შეცდომებზე ნერვიულობა შეიძლება? 
მედეა _ სიკვდილის შიში. მაინც რამდენ რამეს ცვლის სიკვდილი.

ამადეუსი _ სიკვდილი ყველაფერს ცვლის. სიკვდილი ყველაფერს ასხვაფერებს.

პენი _ სანამ ვართ უნდა ვიბრძოლოთ!
მედეა _ ვიბრძოლოთ სიყვარულით...
მედეა იარაღს იატაკზე დებს, ვაშლს კბეჩს და აივანზე გადის.

მედეა _ მე არაფრის მეშინია, ბრძოლასაც არ ვაპირებ. უკვე კარგად ვარ, მას მერე რაც ვიცი რომ ცოტაღა დამრჩა, აღარ მინდა ეს ცოტაღა შენს გვერდით დავყო. გათავისუფლებ. შეეშვი ამ თეთრი ხალათის ქვეშ ამოფარებული კომპლექსებით ცხოვრებას, ავადმყოფი ადამიანის მიტოვებაა არაადამიანობაა, ჰიპოკრატეს ფიცი და ათასი ნაბოდვარი. როგორც ტუსაღი ისე ვცხოვრობდი შენი უღლის ქვეშ და ვბოდავდი ოჯახის გადარჩენაზე, ასე გამზარდეს ან კიდე მევე ჩავინერგე ეს იდეა ღრმად ჩემსავე თავში.
ამადეული _ ეს ნორმალურია, როცა პაციენტი გაიგებს რომ მას რაღაც სერიოზული სჭირს მსგავსი ემოციური ფონი დამახასიათებელია. გაგივლის, ახალ იგრძნობ, პროტესტს, არ დაიჯერებ, იგნორირებას გაუწევ... მერე მოდის სხვა ფაზები.
მედეა _ მოიცა რა, ეხლა ეგ არ გინდა, ფილმის მოყოლას ჰგავს წინასწარ, მაცადე რა მე თვითონ ვნახო!
პენი მისთვის დასხმულ კონიაკს მედეას აწვდის.

მედეა _ გაგვიმარჯოს!

პენი _ გაგიმარჯოს!
ამადეუსი _ როგორ ხშირად იცვლება ამინდი. დილით მზე იყო, ახლა წვიმს.

მედეა _ დილით ცოლი გყავდა ახლა კი გეყრება.

ამადეუსი _ ეს დღე როდის ჩამთავრდება, დავიღალე...
პენი _ დილით, სანამ აქ მოვიდოდი მედეას მოკვლა მინდოდა, ახალ კი გავიგე, რომ თავისით კვდება. ჰო, ბევრჯერ წარმომედგინა შენი სიკვდილი. იმდენჯერ დაგასაფლავე...

მედეა _ ეგ არაფერი, გაგივლის.

პენი _ წარმომედგინე, უფრო ახალგაზრდა და მომხიბვლელი. ბოროტი და ანჩხლი.
მედეა _ ოჰ, რამდენი გიფიქრია ჩემზე. მითხარი აბა, ჩემზე უფრო მეტი გიფიქრია თუ ამადეუსზე?

ამადეუსი _ რა სარკაზმია!
პენი - არ ვიცი. რთული გასარკვევია. არ ვიცი რატომ, ახლა ტირილი მინდა და თავს ძვლივს ვიკავებ.
მედეა _ იტირე, ეს ბედნიერების ცრემლებია. იტირე... მე კი მეცინება. რა უაზროა ყველაფერი, არ გაცოდინათ ნეტა... რა ტყუილად ვიშლიდი ნერვებს!
მედეა ისტერიულად იცინის.

პენი _ მრცხვენია. მრცხვენია!
მედეა _ ეს დამახასიათებელია შენს მდგომარეობაში. ემოციური გაურკვევლობა. უცნაური საქციელები. უმადობა, თავბრუსხვევა. სიგიჟე.
ამადეუსი _ რას ამბობ...

მედეა _ ნუთუ  ვერ შეამჩნიე, თავიდანვე მივხვდი. გაფითრებული, აკანკალებული, აგრესიული...
პენი _ რას გულისხმობთ, რა მჭირს?

ამადეუსი _ შენ ფეხმძმედ ხარ, პენი...
პენი _ არა, არა!

პენი საფირფარეშოში გარბის, ცუდადაა. ამადეუსი კარებთან დგას და ყურს უგდებს.
ამადეუსი _ გული აერია.

მედეა _ ფანტასტიური დღეა, ერთ დღეში ამდენი ახალი ამბავი.
მედეა კარადას აღებს, ამადეუსის ტანისამოსს იღებს დინჯად და ჩანთაში კეცავს.

ამადეუსი _ რას აკეთებ...
მედეა _ ყველაფერი კარგად იქნება. დავიღალე. ეს აქამდეც უნდა მექნა.

ამადეუსი _ მე წასვლას არსად ვაპირებ. ეს არაფერს ცვლის. ბავშვის ყოლა არ დაგვიგეგმავს, არც თავად მოიდომებს... მე სახლში მინდა, მინდა მშვიდად ვიცხოვრო, დავბერდე. მინდა გიყურო.
მედეა _ მაგასაც მოესწრები, ჯერ ადრეა. მოდი სარკესთან! ხედავ? შენ ჩემზე ახალგაზრდა ხარ. შენი სიბერე ჯერ კიდევ შორსაა.

ამადეუსი _ შენიც მედეა. რა ლამაზი ხარ. 
მედეა _ მორჩი ეხლა. რა დროს ეგაა, გაიარა, წავიდა.

ამადეუსი _ მიყვარს შენი ნაოჭები. ნუ გეცინება. ეს თვალები ჩემთან ერთად დაბერდნენ. ჩემს ლოდინში ამოღამდნენ. ამ თვალებში მე ვარ.
საპირფარეშოდან გამოდის პენი.

პენი _ ახლა მართლა უნდა წავიდე. ცუდად ვარ, ძლიან ცუდად.

მედეა _ იარაღი ხელში აღარ მაქვს, მხოლოდ ამადეუსის ნივთები. დეალოდე, ესეც შენთან მოდის. თქვენ რომ წახვალთ მე არ მოვიწყენ. 
პენი _ მე მარტო წავალ!
მედეა _ არ გინდა ეს სინდისის ქენჯნები და უხერხულობები. რაც დაიწყე დაამთავრე. საქმე ბოლომდე მიიყვანე! წაიყვანე, მაგისთვის არ მოხვედი?! ჩემს მოსაკლავად და მის წასაყვანად.

პენი ტირილს იწყებს. 
მედეა _ ნერვიულობა მისთვის მავნებელია!
ამადეუსი _ კარგი, არ გინდა, ვერ ვიტან ტირილს!

პენი _ მომშორდი ამადეუსს, ნუ მეკარები! არ ვნანობ რომ დღეს აქ მოვედი. არ ვნანობ რომ ფეხმძიმე ვყოფილვარ. გრძელი დღე იყო, განკითხვის დღესავით. მოვედი და მივხვდი რომ მე და შენ საერთო არაფერი გვაქვს. ეცადე შემთხვევითაც არ გადამეყარო. დაივიწყე ჩემი სახელი. 
ამადეუსი _ და ბავშვი, რას აპირებ?!

პენი _ ბავში მხოლოდ ჩემია, დაივიწყე!

მედეა _ ოჰო, რა უცებ გადაიფიქრე. ნუთუ სიყვარულიდან სიძულვილამდე მართლა წამია?

პენი _ მედეა! შენი ქმარი აღარ მინდა, დედას გეფიცები! ეს გადაწყვეტილება საბოლოოა. მისი ნივთების ჩალაგებით ტყუილად ირჯები. ჩემთან, ჩემს ბინაში მისი ადგილი არაა.
მედეა _ მაშინ, მე წავალ ამ ბინიდან, აქ ბევრი ადგილია, ბევრი დაიტია ამ სახლმა...

ამადეუსი _ დილით ორი მყავდა, ცოლი და საყვარელი, ჩემს თავს ვერ იყოფდით...
პენი _ ეს იყო ყველაფერი დილით. ახლა საღამოა.
მედეა _ ხვალ ჩემთან შემორიგებას ნუ ეცდები, ნურც ზეგ! ჩემი გადაწყვეტილებას საბოლოოა, ამადეუსს.
ამადეუსი _ ხელი მკარით,  აღარ გინდივართ.  მთელი დღით, ეგებ მთელი ცხოვრებით დაქანცულს, თქვენი მობრუნების თავი აღარ მაქვს. ხვეწნა, მუდარა, აღარ შემიძლია. სულ რაღაც მაკლდა და ვეძებდი. მთავარს ვერ მივხვდი თავის დროზე _ მარტოობა ადამიანის გარდაუვალი ხვედრია. ვერ ვისწავლე მარტოობაში ცხოვრება. შეჩერდით, მედეა, ფანჯარა ფართოდ გამოაღე, ცუდად ვარ.  იარაღი ჩემს ხელთანაა ჩემი ჯერია...
პენი _ თავიც მოგიკლავს, თუ გინდა…
მედეა _ ამას არ იზამს...

ამადეუსი _ ახალ ჩემი მოსმენის დროა… ცოლიც მყავდა და საყვარლებიც. სამსახური იყო შვება. შვილები ისე დამეზარდნენ ვერ მივხვდი,  რომ ვუყურებ არ მჯერა. არ მჯერა რომ ჩემი სიბერის დრო ახლოვდება. ცხოვრების სიამეებით ტკბობას ვცდილობდი, მხოლოდ ასეა შესაძლებელი მიხვდე, რომ არსებობ. მარტოობა მითი მეგონა,  გული სადაც იწევდა იქ მივდიდოდი, სხეულს სადაც უნდოდა იქ ვრჩებოდი. ჩემი საყვარლებიც, ჩემსავით მარტონი იყვნენ და ერთად ყოფნა გვანუგეშებდა.
მედეა _ არ გინდა ეხლა ეს დეტალები...

პენი _ გულისამრევია.

ამადეუსი _ ჩემი სამსახური ყოველთვის მიყვარდა. მხოლოდ იქ შემეძლო დასვენება. მაშინ ვისვენებდი როცა პაციენტზე ვფიქრობდი. თითქოს მათზე ზრუნვა მაძლიერებდა.  მათ გადასარჩენად ყველაფრისთვის მზად ვიყავი. უიმედო პაციენტები მომირჩენია, ურთულესი ოპერაციები წარმატებულად დამისრულებია, მიყვარდა ყველა პაციენტი და მათი ტკივილი ჩემიც იყო. მე მათ სხეულებზე ვზრუნავდი. ჩემი სულის მკურნალი კი ყოველთვის შენ იყავი, მედეა. როგორც ტაძარი, უძრავად, ერთ ადგილას მდგომი, მიმტევებელი, მომსმენი. ჩემიანი. არ მდაგავდა შენი სხეულის მღვიმეები უკვე კარგა ხანია, სარეცელსაც აღარ ვიყოფდით, მაგრამ შენი სუნთქვა ჩემს ყურთან ახლოს - შვება იყო. არ მეშინოდა. შენგან შორს მყოფსაც შემეძლო თან მეტარებინე. ერთგულება და მოთმინება იყო შენი ძალა, მედეა! შემთხვევით გავიგე რომ ავად ხარ...
მედეა _ მედეა იყო ხატივით, შენი მედეა, რომელზეც მხოლოდ ლოცულობენ არ კი იზიდავთ, არ ეხებიან. მკვდარი მედეა უფრო მაგრად გეყვარება შენ, ჩემო ამადეუსს. მკვდარი და მიუწვდომელი, მკვდარი და ზემოდან მფარველი.

ამადეუსი _ როცა პენი მოიყვანეს არც ერთმა ქირურგმა ინება მასთან შესვლა. უიმედო იყო. უიმედო და ლამაზი. მარადიული ახალგზრდა, ისეთი რისთვისაც ღირს თავის დაკარგვა, გადავარდნა. მიყვარდა მასთან ყოფნა ყველაფერზე მეტად და დიდხანს. მისი ჟინი და ენერგია ყველაზე მეტად მაგრძნობინებდა იმას, რომ ვარსებობ. ჰო, ბევრჯერ მიფიქრია მასთან ერთად გაპარვა, გვისაუბრია კიდეც... მას მერე რაც გავიგე რომ ავად ხარ, ყველაფერი გაქრა, გაფერმკრთალდა. აზრი დაკარგა. ყველაფერს შევეგუები, ჩემს სიბერეს, დაუძლურებას... ოღონდ არა! შენს ავადობას არა! შენ ამას არ იმსახურებ...
პენი _ დარჩი ცოლთან.

მედეა _ ყველაფერი გაივლის, ამადეუს. ყველაფერს ეშველება. დატკბი ცხოვრებით სანამ ამის ჟინი გაქვს. მე კი დროა, ის ცოტა დრო რომელიც დამრჩა, ჩემთვის ვიცხოვრო. მარტოობაში და საკუთარ თავთან. მარტოობაში და სინამდვილეში, არა შიშში, არა სევდაში. დამოუკიდებლად! აჰა, ესა ვარ რაცა ვარ და ისე იყოს როგორც ახლა მსურს. აჰა, ესა ვარ რაცა ვარ და ისე იყოს როგორ ახლა მსურს.
პენი _ აჰა, ესა ვარ რაცა ვარ და ისე იყოს როგორც ახლა მსურს! მშვიდობით ამადეუსს!
ამადეუსი _ სანამ ხართ ჩემი შველა არ არის!

ამადეუსი იარაღს იღებს და ორჯერ ისვრის. ჯერ მედეას, მერე პენელოპეს მიმრთულებით. სცენა ბნელდება... ამადეუსი თავისკენ იტრიალებს იარაღს. იარაღს ხელიდან აგდებს. არ ისვრის. სცენა ნათდება. ქალები იქვე და ისევე დგანან გაშეშებულნი როგორც გასროლისას. მხოლოდ ამადეუსი მოძრაობს.
ამადეუსი - ქვეყნად ყველაზე მშვენიერი ქმნილება ქალია. რისთვისაც ღირს ცხოვრება, რისთვისაც თავს ვიღუპავთ, ვკარგავთ, ვწირავთ, ვნებდებით, ვომობთ, ვზეიმობთ, ვშორდებით, ვტოვებთ, ვივიწყებთ. ნუ აიძულებ კაცს გააკეთოს არჩევანი, კაცის არჩევანი გაკეთებულია! 
პენელოპე უახლოვდება ამადეუსს, დავარდნილ იარაღს იღებს, ჰაერში ისვრისს რამოდენიმეჯერ.

პენი _ სათამაშოა, შესაშინებლად მოვიტანე. 

მედეა _ თამაშია!
დასასრული.

2015. 8 სექტემბერი.

